
				Gwirwyd y dudalen hon
Ond erbyn cyrraedd y lle nid oedd cwnstabl ar gael,
oblegid yr oedd yr unig un yn yr ardal wedi bod i
fyny yn Nhintern y prynhawn hwnnw a newydd ddych-
welyd yn feddw ddall.

Felly ni wastraffwyd amser yn ei gylch a chychwynwyd ar y stage i Gasnewydd i gael gwared o'r dyhiryn
yn y lle hwnnw.

Pwy fasa'n meddwl am highwayman y dyddia'
hyn?" ebe Shams.

"Ie'n wir," atebai Lewsyn, "ond gan ein bod i
gyd yn sâff, 'rwy'n falch digynnyg iddo ddod, ac fe
weda wrtho ti y rheswm pam. Ti wyddost, Shams, fel
y bu ym Merthyr. Fe neida's i yno ar ben y Scotchman
er mwyn lladd, ond fe neida's i heddi' ar ben hwn i
achub bywyda'. A fe fydda i 'n fwy cysurus yn y
meddwl byth ar ol hyn, achos fe fydd un yn balanso'r
llall, ti'n gweld. Fe ro'ws y scarmej ym Merthyr
lawer o ofid i fi yn Awstralia, ac fe roiff y scarmej yn
Chepstow, gobeithio, lawer o bleser i fi ym Mhenderyn
eto. Dyna'm meddwl i gyd i ti, Shams bach. Paid
a'i weyd e' wrth neb, cofia!"

"Diar cato ni ! Beth ma hwn yn gisho Ffrenshach
y tu ol yma? Glyw di e', Shams? Byth na chyfiro
i os nad treio wilia Cymra'g mae e' !"

